
Yichbanil Scarta Naj Pablo

1  1 Jaꞌ tinaniꞌ xin, jain ton Pablo jin an, ẍejab jin naj Jesucristo an, 
yutol jaxca tuꞌ yalon can Dios cu Colomal, cꞌal naj Kaawil Jesucristo, 

naj chi kaoc yip oj cu cꞌul. 2 Jaach Timoteo, tol chi watoj jun jin carta 
tiꞌ e ach an. Jaxca tol jin cꞌaal jaach, yutol wu, yuxan jix ja waoc ja cꞌul 
yin Cristo. Chi woche chi xꞌox swatxꞌ cꞌulal cu Mam Dios cꞌal naj Kaawil 
Jesucristo e ach. Chi woche chi okꞌ scꞌul ja win, catuꞌ ey ojab watxꞌ cꞌulal 
snan je xol tituꞌ.

Tol Chi Oc Tucan Eb Chi Yakꞌ Pena Cuybanil
3 Caw jin naꞌbal chach can can bey conob Efeso tuꞌ, jaxca taꞌ jix wute 

jin kꞌanlen e ach yet jix jin to bey Macedonia. Yutol chi woche tol chi cam 
ja walon tet eb manaj jaꞌ caw cuybanile chi yakꞌ cuyle oj, tol chi sbej can 
eb yaloni. 4 Cha wal tet eb tol manchej xa yaoc scꞌul eb yin comon kꞌane, 
cꞌal yin xolilal skꞌaneal yichmam eb, yutol ecꞌal kꞌane yotaj eb. Comon 
cꞌal chi steele a sba eb yu yin naꞌba cꞌal. Jaꞌ wan kꞌane tuꞌ, cꞌam yopiso 
cu scuyon yin tzet chi yoche scꞌul Dios chi kune, ma yin kaon oc cu cꞌul 
yin. 5 Chi waltoj jun chejbanil tiꞌ ja wabe, yet watxꞌ oj pitzcꞌu a scam 
cꞌulal eb creyente tituꞌ. Ta chi swaꞌne oc sba eb, ta chi yakꞌ cuenta sba eb 
yetoj snaꞌbal, ta caw yel chi yaoc scꞌul eb yin Dios, oj ton pitzcꞌu a scam 
cꞌulal eb tuꞌ. 6 Pero ey eb chi bejon can wan watxꞌ beybale chi waltej tiꞌ 
an. Yuxan comon xa cꞌal chi yaoc snaꞌbal eb yin comon kꞌane cꞌam yel oc 
apnoj. 7 Chi yoche eb chi oc cuywam yin sley Moisés. Pero cꞌam nioj chi 
naꞌcha el yu eb tzet chi yal eb. Cax cꞌal chi tzꞌaj yecꞌbane sba eb yaloni, 
pero cꞌam chi naꞌcha el yu eb tzet chi yal eb. 8 Kotaj tol ey yopiso sley 
Moisés tuꞌ ta chi cu jije tzet chi yala. 9 Kotaj pax tol man yu oj eb watxꞌ 
sbeybal yuxan jix akꞌle can jun ley tuꞌ, pero yu eb oj waltoj tiꞌ, yuxan jix 
akꞌle can oj. Yu eb pit chi yute sba tet Dios, eb man jijyom oj chi yute sba 
yin tzet chi yala, eb cꞌam chi beybalnen jaxca chi yoche Dios, eb pena 

sbeybal, eb cꞌam yel oc apnoj Dios yul sat, eb comon cꞌal chi buchwa 
yin junoj tzet yetal watxꞌ, eb chi smakꞌ cam smam cꞌal xutx, cꞌal eb chi 
makꞌwi cam ánima, 10 eb amul, eb chi yun mul yetoj yet winajil, eb 
elkꞌom ánima, eb lekꞌtiꞌwom, eb chi snaꞌ a kꞌane yin yet animail. Yetoj 
pax eb chi yakꞌ pena cꞌulalil yin cuybanile caw yel, yu pax eb, yuxan jix 
akꞌle can jun ley tuꞌ. 11 Jaꞌ jun cuybanile caw yel tiꞌ, jaꞌ ton skꞌaneal yet 
colbanile tiꞌ jix yakꞌ can Dios e in yu walon el oj. Jaꞌ jun tiꞌ, miman yel oc 
apnoj, catuꞌ miman pax swatxꞌilal. Jaꞌ chi alontej skꞌaneal Dios, smoo chi 
kal watxꞌ kꞌane tet.

Sala Cꞌulal Naj Pablo Yutol Jix Okꞌ Scꞌul Dios Yin
12 Ey oc naj Kaawil Jesucristo wetoj yin wopiso tiꞌ an. Chi wal yu diosalil 

tet naj, yutol jijyom jin yul sat naj, yala. Yu jun tuꞌ, yuxan jix yakꞌ wopiso 
wakꞌon servil. 13 Jal yet yalantoj xin, buchawom jin yin Cristo. Caw jix 
wakꞌ pena cꞌulal yin, masantaꞌ jix jin bawa yin naj. Pero jix okꞌ scꞌul Dios 
win an. Ma naꞌcha el wu tzet chi el wunen an, yutol ma jin to creyente 
oj yet tuꞌ an. 14 Caw miman swatxꞌ cꞌulal naj Kaawil jix txꞌox e in an. Jix 
yakꞌ waoc jin cꞌul yin, catuꞌ jix yakꞌon pax jin cam cꞌulal, jaxca cꞌal chi 
yute yakꞌon e on jun jun jon, yutol junxane ke yetoj Cristo Jesús. 15 Ey jun 
tzet yetal caw yel oj wal an. Smoo chi cu chaꞌ kabe. Julnaj ecꞌ Jesucristo 
yul yiban kꞌinal tiꞌ, yu jul scolon el eb penawom. Yel penawom jin xol eb 
penawom tuꞌ, jaintiꞌ. 16 Yu ton tuꞌ, yuxan jix okꞌ scꞌul Dios win an, yet watxꞌ 
jaꞌ yet jix okꞌ scꞌul win chi txeclo el oj, tol ey smiman cꞌulal Jesucristo. 
Yuxan, txꞌoxbanile we an tet jantaj eb tol to oj yaoc scꞌul yin, yet watxꞌ chi 
ẍaꞌ pax skꞌinal eb tol ey cꞌal yin tobal kꞌinal, yutol yel penawom jin yintaj 
masanil wanoj xa. 17 Jaꞌ Dios, Yaaw ye yin tobal kꞌinal. Cꞌam bakꞌin oj cam 
naj. Cꞌam junoj mac chi skeꞌ yilon oc yin naj. Asan jun Dios tiꞌ, cꞌam junoj 
xa. Asan naj otajnen masanil tzet yetal. Miman ojab yel oc apnoj naj yul 
cu sat. Kal wej watxꞌ kꞌane tet naj yin tobal kꞌinal. Amén. 18 Jaach Timoteo, 
cam cꞌulnebil jaach wu an, jaxca junoj jin cꞌaal. Chi waltoj wan chejbanil 
tiꞌ e ach an, yet watxꞌ jaxca jix yun yakꞌle yal eb ja win yu Dios, quey tuꞌ 
oj ja wute ja mulna ja ba. Yuxan, jaxca junoj soldado caw watxꞌ chi yute 
sba yin yopiso, quey tuꞌ cha wute ja waon oc ja cꞌul yin. Akꞌ cꞌal cuenta ja 
ba yetoj ja naꞌbal tobal kꞌinal. 19 Ey eb cꞌam xa chi yakꞌ cuenta sba yetoj 
snaꞌbal. Yu jun tuꞌ, yuxan jix etex el snaꞌbal eb. Cꞌam xa tzet chi yaoc eb 
yin scꞌul tinaniꞌ. 20 Jaꞌ naj Himineo yetoj naj Alejandro, quey tuꞌ jix yute 
sba eb. Yuxan jix waoc eb yul skꞌab Satanás, yet watxꞌ chi yotajne el eb, tol 
cꞌam chi skeꞌ comon chi kal buchwal kꞌane yin Dios.

Tzet Utbil Chi Yun Yoc Txa

2  1 Jaꞌ tinaniꞌ, chi babi walontoj jun tiꞌ e ach. Sowalil chi cu kꞌan tet 
Dios, chi cu txali yu masanil ánima. Sowalil chi cu kꞌan tet Dios, 

a 2:8 Beybalnebil yu eb creyente yet tuꞌ, tol chi yiꞌ a can skꞌab yet chi txali eb. 

catuꞌ chi kalon pax yu diosalil yu eb ánima tuꞌ. 2 Sowalil chi cu txali yu 
eb mimej yaaw, cꞌal yu eb yaaw masanil, yet watxꞌ yin ojab watxꞌ cꞌulal 
ey jon ecꞌ yetoj eb, catuꞌ cꞌam ojab jowal cu xol yetoj eb. Ta jaxca tuꞌ oj 
skeꞌ kunen tzet chi ẍaꞌ scꞌul Dios. Oj skeꞌ cu waꞌnen oc cu beybal. 3 Ta 
jaxca tuꞌ chi kute cu ba, watxꞌ yul sat Dios cu Colomal, catuꞌ caw chi 
tzala naj ketoj. 4 Yutol chi yoche naj chi colcha ánima masanil. Chi yoche 
naj chi yotajne el jun cuybanile jaꞌ caw yel eb. 5 Asan jun Dios ey. Catuꞌ 
asan pax jun yalomal oc cu tiꞌ tet, jaꞌ ton naj Jesucristo, jaꞌ ton naj jix oc 
animail. 6 Jix jul yakꞌ cam sba naj, yet watxꞌ chi skeꞌ scolcha can masanil 
ánima yu. Jaꞌ yet jix jul stiempoal yu chi al-le el oj, jix al-le el skꞌaneal. 
7 Jix akꞌle wopiso walon el jun kꞌaneal tiꞌ jaintiꞌ an. Jix jin ale oc ẍejab 
oj Jesucristo an. Yu jun tuꞌ, yuxan jix akꞌle pax wopiso jin cuyon eb man 
Israel oj yin jun cuybanile caw yel, yet watxꞌ chi yaoc scꞌul eb yin Cristo. 
Caw yel chi wal an, tol ey oc jin cꞌul yin Cristo. Man tuꞌ cꞌal oj chi wal 
an. 8 Yuxan, chi woche chi txali eb winaj bey jun jun lugar. Jaꞌ eb chi yiꞌ 
a can skꞌab catuꞌ chi txali, sowalil ojab watxꞌ sbeybal eb yul sat Dios. a 
Cꞌam ojab ẍichon cꞌulal eb. Man ojab akꞌom jowal oj eb. 9 Jaꞌ eb ix ix, bey 
cꞌal ian ojab chi yute spichon sba eb ix, tool ojab chi yute yaon oc spichil 
eb ix. Man ojab ey xa smey oj chi yute xil yaꞌ eb. Manchej smeyne sba eb 
yaon oc chꞌen oro chi tzejeji yili, cꞌal chꞌen chꞌen yel xa cꞌal miman stool. 
Manchej smeyne sba eb yetoj pichile yel xa cꞌal miman stool. 10 Jaꞌ tiꞌ yet 
eb, jaꞌ ojab watxꞌ beybale chi xꞌox el eb. Smoo watxꞌ chi yute sba eb, yutol 
yet xa Dios ye eb. 11 Yiꞌ ojab ey sba ix ix yaben scuybanil eb, catuꞌ tzꞌin 
ojab cꞌal ẍi eb ix yet chi yaben scuybanil. 12 Jain chi wal an, tol cꞌam chi 
skeꞌ scuywa eb ix xol winaj. Ma skeꞌ tol jaꞌ eb ix oj akꞌon mandar winaj. 
Yab ojab eb ix, cꞌam ojab chi yaltoj yet eb ix. 13 Yutol babel waꞌnebil 
naj Adán yu Dios. Tzunan to jix waꞌnele ix Eva. 14 Manaj naj Adán jix 
iꞌle eytej sat yu naj diablo, pero jaꞌ ix Eva, yuxan jaꞌ ix jix ey qꞌuey yin 
spenail tet Dios. 15 Jaꞌ ilo chꞌib unin yopiso eb ix. Oj colcha eb ix, yutol 
chi yaoc Dios eb ix yin scꞌul. Ta ey scam cꞌulal eb ix, ta watxꞌ sbeybal eb 
ix yul sat Dios, ta chi yakꞌ cuenta sba eb ix.

Sbeybal Eb Anciano

3  1 Jaꞌ jun xa kꞌane oj waltoj e ach tiꞌ an, caw yel. Ta ey mac chi yoche 
chi oc yilomal yet creyenteal, watxꞌ jun mulnail chi yoche eb chi 

yun tuꞌ. 2 Oj waltoj tzet sowalil chi el sbeybalnen eb chi oc yin jun opsio 
tuꞌ. Cꞌam ojab bey chi el yunen junoj tzet yetal man watxꞌ oj eb, yet watxꞌ 
cꞌam tzet chi skeꞌ yakꞌle queja yin eb. Sowalil junne ojab yistil eb. Tecꞌan 
ojab cꞌal chi yute snaꞌbal eb, yakꞌ ojab cꞌal cuenta sba eb. Sowalil ojab 
watxꞌ cꞌal chi yute sbeybal eb sattaj yet animail, akꞌom posada ojab eb. 

Watxꞌ ojab chi yute scuyon eb yet creyenteal eb. 3 Man ojab uqꞌuem an 
oj eb. Man ojab makꞌwawom oj eb. Manchej akꞌwi ganar tumin eb yin 
tzet man watxꞌ oj. Watxꞌ ojab scꞌul eb. Man ojab akꞌom jowal oj eb. Man 
ojab asanne oj yin akꞌo ganar tumin ey oc snaꞌbal eb. 4 Watxꞌ ojab yakꞌon 
cuenta sba eb yul sna, yet watxꞌ jijyom ojab cꞌal yuninal eb tet, cꞌal yet 
watxꞌ ey ojab yel oc apnoj eb yul sat yuninal tuꞌ. 5 Jaꞌ mac man yotaj oj 
tzet chi yute yakꞌon cuenta sba eb yul sna, ¿tumi chi skeꞌ yakꞌon cuenta 
yiglesia Dios eb? 6 Jaꞌ eb unin creyente to, cꞌam to chi skeꞌ yale oc yopiso 
eb, yutol ey smey chi yiꞌ can a sba eb. Ta chi yiꞌ can a sba eb, ey smey chi 
ale oc scastigo eb, jaxca jix utele naj diablo. 7 Jaꞌ eb ey oc yopiso, sowalil 
ojab watxꞌ chi yute sbeybal eb sattaj eb man creyente oj, yet watxꞌ cꞌam 
chi buchle eb, cꞌal yet watxꞌ, cꞌam chi ey qꞌuey eb yul syal naj diablo.

Sbeybal Eb Diácono
8 Tol chi wal pax toj e ach tzet sowalil chi el sbeybalnen eb diácono. 

Sowalil watxꞌ ojab chi yute sbeybal sattaj eb yet animail. Man ojab caab 
oj snaꞌbal eb. Man ojab uqꞌuem an oj eb. Manchej akꞌwi ganar tumin eb 
yin tzet man watxꞌ oj. 9 Sowalil caw chi yaoc snaꞌbal eb yin wan cuybanil 
akꞌbil e on yu Dios, wan bey chi kaoc cu cꞌul. Yetoj pax oj, sowalil ojab chi 
yakꞌ cuenta sba eb yetoj snaꞌbal. 10 Il wej sbeybal eb chi oc diáconoal tuꞌ 
babel, ta cꞌam spenail eb chi ilchai, chi skeꞌ yale oc yopiso eb. 11 Jaꞌcꞌalaꞌ 
pax eb ix ix chi oc yopsio, sowalil watxꞌ ojab chi yute sbeybal eb ix sattaj 
yet animail. Man ojab alom kꞌumale oj eb. Sowalil tecꞌan ojab chi yute 
snaꞌbal eb. Yetoj pax oj, jijyom ojab cꞌal chi yute sba eb ix yin masanil 
tzet yetal. 12 Jaꞌ eb diácono, junne ojab yistil jun jun eb. Watxꞌ ojab yakꞌon 
cuenta sba tet eb yuninal, cꞌal wan xa eb yul sna. 13 Ta watxꞌ yakꞌon eb 
diácono tuꞌ yin yopiso, miman yel oc apnoj eb yul sat eb yet creyenteal. 
Catuꞌ cꞌam chi xiw eb yaloni tol ey oc scꞌul eb yin Cristo Jesús.

Akꞌbil Kotajne El Oj Tzet Utbil Ye Oc Cu Cuybanil
14 Chin to e ach tuꞌ yet jayeb cꞌu, pero yajban chin to an, chin tzꞌibetoj 

wan chejbanil tiꞌ e ach an. 15 Pero ta cꞌuxan cꞌam chin apni yin eyman, 
yuxan chin tzꞌibe jun jin carta tiꞌ e ach an, yet watxꞌ oj ja wotajne el 
oj tzet chi el cu beybalnen jaon yuninal jon xa Dios tiꞌ, yutol jaontiꞌ, 
yiglesia jon xa Dios iquis. Ey kopiso kalon el caw yel. Catuꞌ ey jon oc yip 
oj. 16 Akꞌbil kotajne el yu Dios tzet utbil ye oc cu cuybanil. Caw yel, caw 
miman yel oc apnoj wan tzet akꞌbil kotajne el yu tuꞌ. Chi yal jaxca tiꞌ:

Jix jul Dios yin mimanile jaxca yet ánima. Jaꞌ naj Espíritu jix alon el 
oj, tzet utbil tol caw jichan snaꞌbal.

Ilbil yu eb ángel, albil el skꞌaneal tet wan xa nacionlaj.
Ey eb yul yiban kꞌinal tiꞌ jix yaoc scꞌul yin. Yetoj pax oj, jix iꞌle pax a 

satcan, ẍi yul jun cu cuybanil tiꞌ.

  1 TIMOTEO 3

El Nuevo Testamento en Kꞌanjobal de San Miguel Acatán, Guatemala, 2a ed., © 2012, Wycliffe



478

Ey Creyente Oj Yiꞌ Can El Sba Yin Screyenteal

4  1 Caw watxꞌ chi yute yalon naj Yespíritu Dios, tol jaꞌ yet lalan xa 
sjul slawubal tiempoal, ey eb oj yiꞌ can el sba yin screyenteal. Catuꞌ 

jaꞌ yin cuybanile man yel oj oj yaoc snaꞌbal eb. Jaꞌ wan cuybanile tuꞌ, 
scuybanil pena espíritu. 2 Oj yakꞌ xiquin eb yaben tzet chi yal ánima 
lekꞌtiꞌ. Caab sat eb ánima tuꞌ. Junelne tol etexnaj el snaꞌbal eb sicꞌlebil. 
3 Oj tzꞌaj yal eb jaxca tiꞌ: “Ey sleyal tol cꞌam chi oc ketbi. Ey wan tzet yetal 
ey sleyal tol cꞌam chi skeꞌ cu loꞌoni,” ẍi eb, oj tzꞌaj yalon eb lekꞌtiꞌ tuꞌ. Pero 
jaꞌ Dios jix waꞌnen wan tzettaj yetal tuꞌ yu cu loꞌon jaon creyente jon tiꞌ. 
Yuxan, jaꞌ yet chi cu loꞌoni, chi kal yu diosalil tet Dios yu, yutol kotaj xa 
jun cuybanile caw yel. 4-5 Masanil tzet waꞌnebil yu Dios, watxꞌ cꞌal el oj. 
Yuxan, cꞌam chi skeꞌ kaloni, tol ey tzet man watxꞌ oj yul sat. Chi skeꞌ cu 
loꞌon masanil tzettaj yetal, asan tol chi kal yu diosalil yu tzet chi cu loꞌ 
tuꞌ, watxꞌ masanil tzet chi cu loꞌ tuꞌ, yutol quey tuꞌ yalon skꞌane Dios.

Sbeybal Eb Ẍejab Jesucristo
6 Ta oj ja wakꞌ wan cuybanile tiꞌ scuy eb creyente tuꞌ tituꞌ, watxꞌ ẍejab 

Jesucristo jaach, chꞌal tuꞌ. Oj chꞌib ja wip, yet cha cuyon ja ba ja walon 
can kꞌane chi kaoc yin cu cꞌul, cꞌal wan xa cuybanile caw watxꞌ bey ey 
oc cu naꞌbal. 7 Pero manchej ja chaꞌ ja wab wan comon kꞌane cꞌam yel oc 
apnoj. A cꞌal oc ja naꞌbal tobal kꞌinal yin Dios. 8 Ta chi cu cuy cu mimanil 
yet watxꞌ ey yip, watxꞌ toni. Pero yel xa cꞌal ecꞌban watxꞌ ta chi cu cuy cu 
naꞌbal yin yet Dios. Ta quey tuꞌ chi kute cu ba, ey swatxꞌil oj cu chaꞌ yul 
yiban kꞌinal tiꞌ, cꞌal bey satcan. 9 Jaꞌ jun cuybanile tiꞌ, caw yel. Smoo chi 
cu chaꞌ kab yin masanil cu cꞌul. 10 Yu cꞌal ton jun tiꞌ, yuxan chi kiꞌ atej 
cu cꞌul kakꞌon kip cu mulna yin yet Dios, catuꞌ chi kilon pax syaꞌilal yu. 
Yutol jaꞌ Dios iquis chi kaoc yip oj cu cꞌul. Jaꞌ Dios tuꞌ, Scolomal masanil 
ánima yei. Jaꞌ eb chi yaoc scꞌul yin, oj colcha eb yu. 11 Jaꞌ wan tzet chi 
waltoj e ach tiꞌ an, caw chi cam ja walon tet eb creyente tituꞌ, catuꞌ cha 
cuyon eb yin. 12 Watxꞌ cꞌal cha wute ja ba, yet watxꞌ cꞌam mac chach alon 
uninal. Watxꞌ cha txꞌox ja watxꞌ beybale tet eb creyente masanil. Watxꞌ 
cha wute kꞌanab ja ba tet eb. Watxꞌ cha wute ja ba sattaj eb. Watxꞌ cha 
wute ja cam cꞌulnen eb. Watxꞌ cha wute ja naꞌbal yil eb. Asanne ojab naj 
Kaawil cha waoc yin ja cꞌul. Jichan cꞌal cha wute ja naꞌbal yil eb. Yet 
watxꞌ jaxca tiꞌ cha wute ja txꞌoxon ja watxꞌ beybal yil eb tituꞌ. 13 Yajban 
chin apni, akꞌ ja wip ja wawten An Juun Tzꞌibebil can tet eb. Ja jejon 
oc snaꞌbal eb, cꞌal ja cuyon eb. 14 Manchej ja bej can ja wopiso akꞌbil yu 
Dios yet jix batxban atoj skꞌab eb anciano yiban ja jolom. Jaꞌ Dios jix 
akꞌon naꞌcha el yu eb, tol oj jaach kꞌanbalne, yuxan jix akꞌle pax yotajne 
el eb tzet utbil oj yun ja wakꞌon servil Dios. 15 Caw cha waoc wan chi 
waltoj e ach tiꞌ yin ja cꞌul, yet watxꞌ oj yil eb masanil tituꞌ, tol quey cꞌal 

tiꞌ chi chꞌib ja wip jun jun cꞌu. 16 Teyne ja ba, catuꞌ chi cam ja walon tzet 
cuybanile cha wakꞌ scuy eb. Tecꞌan cꞌal cha wute ja ba tobal kꞌinal, yet 
watxꞌ oj ja col ja ba. Cꞌal eb chi aben tzet cha wala, oj colcha pax eb.

Jaꞌ Tzet Smoo Chi Sbeybalne Masanil Eb Creyente

5  1 Manchej ja tzu eb naj ichamtaj winaj. Jej oc snaꞌbal eb yin watxꞌ 
cꞌulalil jaxca cha wute ja walon junoj tzet yetal tet ja mam. Cꞌal tet 

eb naj achꞌetaj winaj, watxꞌ cꞌal cha wute ja walon yab eb naj, jaxca cha 
wute ja walon yab junoj caw ja wuẍtaj. 2 Jaꞌcꞌalaꞌ pax tet eb ix ixnamil ix 
xa, jaxca cha wute ja walon yab ja txutx. Cꞌal tet eb ix kꞌopo ix, watxꞌ cꞌal 
cha wute ja walon yab eb, jaxca tet junoj caw ja wanab. Man ojab caab 
sat oj cha wute kꞌanab ja ba tet eb. 3 Chi wal pax toj wan chejbanile tiꞌ e 
ach yu eb ix ix camnaj xa yichamil. Jaꞌ eb junelne tol xojli, sowalil chi cu 
colwa tet eb ix. 4 Ta ey eb ix ey yuneꞌ, ma yi, sowalil cha cuy eb unin tuꞌ 
ma eb ix tuꞌ, tol jaꞌ scuenta eb yakꞌon colwal tet smam cꞌal tet xutx, yu 
yakꞌon spaj eb tzet jix akꞌle tet eb. Ta chi beybalne eb jaxca tiꞌ, caw watxꞌ 
yul sat Dios. Caw chi tzala yetoj eb. 5 Ey eb chi cam yichamil caw yel xojli 
xa cꞌal. Asanxane cꞌal Dios chi yaoc eb yip oj scꞌul. Cꞌualil cꞌal akꞌbalil txa 
cꞌal chi yun eb tet Dios, yu skꞌanon tzet chi oc yu eb. 6 Pero ey eb camnaj 
xa yichamil chi yakꞌ snaꞌbal eb yin tzet chi yoche scꞌul. Cax cꞌal iquis eb 
yul sat ánima, pero jaꞌ yul sat Dios camnaj xa el eb. 7 Chi cam ja walon 
wan cuybanile tiꞌ tet eb tituꞌ, yet watxꞌ cꞌam ojab mac pena tzet chi alon 
yin eb. 8 Ta ey eb creyente cꞌam chi colwa tet smam cꞌal xutx, ma tet yican, 
cꞌal tet eb ey ecꞌ yetoj yul sna, ta tol cꞌam chi colwa tet eb, cꞌam nioj yel oc 
apnoj scuybanil Cristo yu eb, chꞌal tuꞌ. Catuꞌ yel ecꞌban pena eb yintaj eb 
man creyente oj. 9 Jaꞌ eb ix camnaj xa yichamil oj waltoj tiꞌ, chi skeꞌ yoc eb 
scargo oj iglesia. Eb ix ey xa sesenta jabil skꞌinal, eb ix asan jun yichamil 
jix yiꞌ. 10 Eb ix miman txequel tol watxꞌ sbeybal sattaj yet creyenteal. Eb 
watxꞌ jix yun yilon chꞌib yuneꞌ, eb ix jix beybalne akꞌo posada. Eb jix yakꞌ 
servil yet creyenteal yin watxꞌ cꞌulal, eb jix colwa tet eb ey oc yin syaꞌilal, 
eb watxꞌ cꞌal jix yute sba tobal kꞌinal. Asan eb ix tiꞌ chi skeꞌ yoc scargo oj 
iglesia. 11 Jal pax eb kꞌopo ix to xin, catuꞌ chi cam yichamil, man ja chaꞌ 
oc eb scargo oj iglesia. Yutol ey eb, jaꞌ tzet chi yoche scꞌul chi sbeybalne, 
catuꞌ chi sbejon can Cristo eb. Asan junoj xa yichamil eb chi snaꞌ. 12 Oj 
naꞌle oc yin eb, yutol cꞌam xa chi yaoc scꞌul eb yin naj Kaawil jaxca yet 
sbabelal. 13 Yetoj pax oj, chi yil el isail eb ix. Asanxane kꞌane chi yil yun 
eb ix xol-laj na. Man asanne oj tol chi yil el isail eb ix, pero chi yaltoj 
yet eb ix xol junoj tzet yetal bey cꞌam yalon yet. Catuꞌ chi yalon pax tzet 
man watxꞌ oj eb ix. 14 Yuxan chi woche tol jaꞌ eb ix kꞌopo ix to camnaj xa 
yichamil, watxꞌ chi yiꞌ yichamil eb ix junel xa. Unewoj ojab eb ix. Mulna 
ojab eb ix yul sna. Ta chi sjije eb jaxca chi yun walon tiꞌ an, cꞌam tzet chi 
skeꞌ yalon eb acꞌul oc kin yu eb ix. 15 Chi waltoj wan tiꞌ e ach, yutol ey eb 

b 5:18 Deuteronomio 25:4. c 5:18 Lucas 10:7. 

ix camnaj xa yichamil meltzonaj xa yintaj. Jaꞌ naj Satanás chi yakꞌ servil 
eb ix tinaniꞌ. 16 Jaꞌ jantaj creyente a lugar tituꞌ, cax cꞌal winaj, ma ix, ta ey 
junoj ix ix camnaj xa yichamil ey ecꞌ yintaj eb, sowalil chi colwa eb tet ix. 
Yutol man smoo oj ta jaꞌ iglesia chi cargonen eb. Asan tet eb ix caw xojli, 
asan tet eb ix tuꞌ smoo scolwa iglesia, yutol manaj iglesia scuenta yin eb 
ix masanil. 17 Jaꞌ eb anciano watxꞌ yakꞌon cuenta yet creyenteal, sowalil ey 
ojab yel oc apnoj eb yul sat yet creyenteal masanil. Jaꞌcꞌalaꞌ pax eb anciano 
chi yakꞌ yip scuywai, cꞌal yalon el skꞌane Dios, yel ojab miman yel oc apnoj 
eb yul sat yet creyenteal. 18 Chi ojab pax yakꞌ scolwal eb, yutol chi yal yul 
An Juun jaxca tiꞌ: “Manchej je yaoc spail stiꞌ noꞌ nokꞌ yet chi tecꞌwi trigo 
noꞌ,” ẍi yul An Juun. b Catuꞌ chi yalon pax An jaxca tiꞌ: “Jaꞌ eb mulnawom, 
ey yalon yet ẍaꞌon stool eb,” ẍi yul An Juun tuꞌ. c 19 Ta ey mac chi akꞌon 
queja junoj anciano, sowalil ey ojab cawan oj ma oxwan oj testigo. Ta cꞌam 
cawan, oxwan testigo tuꞌ, man ja chaꞌ ja wab tzet chi yal yin naj tuꞌ. 20 Ta 
ey mac cꞌam chi sbej can yunen spenail, cha tenchane sattaj eb creyente 
masanil, yet watxꞌ chi xiw eb masanil yoc spenail. 21 Sattaj Dios, yetoj 
sattaj naj Kaawil Jesucristo, cꞌal sattaj eb yángel sicꞌbil can el yu, chi cam 
walontoj e ach, tol cha jije wan chejbanil tiꞌ. Jun laan cha wute ja cꞌul yin 
mac chi oc acꞌulal ja win yetoj mac watxꞌ ja wakꞌon yetoj. 22 Man comon 
oj cha waoc yopiso junoj mac txequel yin eyman, yet cꞌam to chi cam ja 
wilon sbeybal, yutol jaxa tala yuna oj chach locꞌ eytoj xol spenail. Iꞌ el ja 
ba yin yal cꞌal tzet cꞌam swatxꞌil. 23 Chi waltoj e ach yu ja cꞌul, ila, tol yaꞌ 
cꞌal. Man ojab asanne oj jaꞌ jaꞌ cha wuqꞌue. Watxꞌ ta cha wucꞌ nioj vino, yet 
watxꞌ chi waꞌxi ja cꞌul tuꞌ. 24 Ey mac miman txequel xa spenail yet cꞌam to 
chi naꞌle oc yin. Ey mac xin, masantaꞌ cꞌal chi naꞌle oc yin, catuꞌ chi txeclo 
a spenail. 25 Quey pax tuꞌ eb watxꞌ sbeybal, miman txequel xa eb tol watxꞌ 
sbeybal eb. Ta ey eb watxꞌ sbeybal cꞌam to chi txeclo el oj, sowalil oj txeclo 
cꞌal taꞌ el eb.

6  1 Chi wal pax toj e ach yu eb creyente ey oc yakꞌomal servil. Miman 
ojab yel oc apnoj spatrón eb tuꞌ yul sat eb, yet watxꞌ cꞌam mac chi 

buchwa yin Dios yu sbeybal eb, cꞌal yin cu cuybanil bey ey oc cu naꞌbal. 
2 Ta ey eb ey oc yakꞌomal servil yintaj eb yet creyenteal, cax cꞌal creyente 
spatrón eb tuꞌ, miman ojab cꞌal taꞌ yel oc apnoj yul sat eb. Yel ojab watxꞌ 
chi yute mulna sba eb tet, yutol yet creyenteal sba eb yetoj spatrón tuꞌ, 
catuꞌ chi cam cꞌulnele eb yu eb yakꞌomal servil tuꞌ. Chi cam ja walon wan 
chejbanil tiꞌ tet eb tituꞌ, cha cuyon eb yin.

Manchej Kaoc Cu Naꞌbal Yin Beꞌomal
3 Jaꞌ scuybanil naj Kaawil Jesucristo caw yel. Pero ey mac cꞌam chi 

yaoc scꞌul yin wan cuybanil tuꞌ. Txꞌoj cuybanil chi el yalon eb. Cꞌam 

chi yoche eb wan cuybanil chi alon tzet chi kute kaon oc cu naꞌbal yin 
Dios. 4 Jaꞌ mac jaxca tuꞌ chi yute sba, cꞌam nioj tzet yotaj eb, tuꞌ cꞌal chi 
smimanbine sba eb. Chi yoche eb comon chi yakꞌle jowal yetoj junoj 
xa mac txequel. Chi yoche pax eb chi steele a sba yin wan kꞌane. Asan 
wan tiꞌ chi yil yun eb tobal kꞌinal. Pero yu ton wan tzet chi el yunen eb 
tuꞌ, chi pitzcꞌu a chichon cꞌulal, jowal, buchwal, pena naꞌbaleal, 5 cꞌal 
cajlebail. Jaxca ton tiꞌ chi yute sba eb etexnaj el snaꞌbal, eb cꞌam xa chi 
yaoc snaꞌbal yin cuybanile jaꞌ caw yel. Chi snaꞌ eb tol oj yakꞌ ganar tumin 
eb yin cu cuybanil. [Manchej ja junbane ey ja ba yetoj eb.] 6 Yel, miman 
ton swatxꞌil chi kiꞌ yin cu cuybanil, ta chi kakꞌ tzalaboj cu cꞌul yetoj tzet 
ey e on. 7 Jaꞌ yet chi cu ali, cꞌam nioj tzet iꞌbil oc ku chi cu juli. Jaꞌcꞌalaꞌ 
pax yet oj cu pax oj. Cꞌam nioj tzet oj skeꞌ kiꞌontoj yul yiban kꞌinal tiꞌ. 
8 Yuxan, ta ey tzet chi cu loꞌ catuꞌ ta ey cu pichil, tzala jon nej. 9 Jal 
tinaniꞌ xin, ey creyente asan sbeꞌomal chi yoche. Yu ton tuꞌ, yuxan cꞌuun 
yakꞌle etex el eb yu tzet cꞌam swatxꞌil. Jaxca tol chi ey qꞌuey eb yul junoj 
yal, yutol ecꞌal wan tzet cꞌam yopiso chi yoche oc eb tuꞌ, yuxan chi etex 
el snaꞌbal eb yin junelne. Yuxan, quey tuꞌ oj yun sqꞌuey can el eb. 10 Ta 
asan yin chꞌen tumin chi kaoc cu naꞌbal, chi pitzcꞌu a wanoj xa tzet man 
watxꞌ oj kin. Ey eb asan tumin chi yoche oc oj. Yu jun tuꞌ, yuxan jix sbej 
can wan cuybanile eb bey chi tzꞌaj yale oc scꞌul eb. Mimej cus cꞌulal jix 
yiꞌtej eb yiban.

Tecꞌan Ojab Chi Kute Oc Cu Cꞌul Yin Jesucristo
11 Jaach Timoteo, tol yet xa Dios ja wei. Man cha wun wan tzet cꞌam 

swatxꞌil xax waltoj tiꞌ an. Jichan cꞌal cha wute ja beybal. Asan ojab yin 
Dios cha waoc ja cꞌul, cꞌal ja naꞌbal. Ey ojab ja cam cꞌulal. Tecꞌba ja ba ja 
waben syaꞌil. Yeynajil cha wute ja ba. 12 Jaxca junoj soldado caw tecꞌan 
chi yute sba, quey ojab tuꞌ cha wute ja waon oc ja cꞌul yin naj Kaawil. 
Jaxca tiꞌ cha wute ja chaꞌon ja kꞌinal tol ey cꞌal yin tobal kꞌinal. Yu ja 
chaꞌon ja kꞌinal tuꞌ, yuxan jix jaach yawte oc Dios yetoj. Caw watxꞌ jix 
ja wute ja walon sattaj masanil eb jix aben ja waloni, tol Kaawil ton 
Jesucristo tuꞌ. 13 Yu Dios, yuxan iquis jon ecꞌ cu masanil yul yiban kꞌinal 
tiꞌ, cꞌal yetoj teꞌ teꞌ, cꞌal yetoj noꞌ nokꞌ pax oj. Jaꞌ Jesucristo, watxꞌ pax 
jix yute yakꞌon sba testigoal sattaj naj Poncio Pilato. Jaꞌ sattaj Dios yetoj 
sattaj Jesucristo tuꞌ chi cam walontoj e ach an, 14 tol caw cha jije wan 
chejbanil tiꞌ sicꞌlebil. Watxꞌ cꞌal cha wute ja beybal, masantaꞌ cꞌal chi jul 
naj Kaawil Jesucristo. 15 Jaꞌ to yet oj jul jun tiempoal jaxca chi yoche 
Dios, jaꞌ yet tuꞌ catuꞌ oj yunen el wan tiꞌ yu. Yutol asan Dios Yaawil catuꞌ 
tzala cꞌulal cꞌal yei. Jaꞌ Dios tuꞌ Sreyal eb rey, catuꞌ Yaawil eb yaaw pax 
oj. 16 Asan Dios man cambeal oj yei. Xol saj kꞌinal ey Dios. Cꞌam junoj 
mac chi skeꞌ yapni scꞌatan. Cꞌam to junoj mac chi ilon yin Dios tuꞌ, yutol 
cꞌam junoj mac chi skeꞌ yoc tꞌanan yin. Miman ojab yel oc apnoj Dios yul 

cu sat. Yakꞌ ojab Yaawil Dios yin tobal kꞌinal. Amén. 17 Al wan chejbanil 
oj waltoj tiꞌ tet eb creyente beꞌom yin tzettaj yetal yul yiban kꞌinal tiꞌ. 
Chi cam ja walon yab eb tol manchej smimanbine sba eb. Manchej yaoc 
sbeꞌomal eb yip oj scꞌul, yutol man tobal kꞌinal oj ey. Catuꞌ cha walon 
tet eb tol asan ojab Dios iquis chi yaoc eb yip oj scꞌul. Yutol jaꞌ caw chi 
akꞌon masanil tzet yetal e on, yu kakꞌon tzalaboj cu cꞌul yin tzet chi yakꞌ 
Dios e on tuꞌ. 18 Cha wal tet eb, tol watxꞌ chi yute sbeybal eb, miman tzet 
watxꞌ chi skeꞌ el yunen eb. Colwa ojab eb tet eb mebaꞌ, listo ojab chi yute 
sba saꞌon eb tet eb mebaꞌ tuꞌ. 19 Ta chi sbeybalne eb jaxca chi wal tiꞌ an, 
jaxca ton tiꞌ chi yute syamban toj sbeꞌomal eb bey satcan. Catuꞌ jaꞌ yet oj 
a apnoj stiempoal, sowalil oj ẍaꞌ spaj eb. Jaxca ton tiꞌ oj yute ẍaꞌon skꞌinal 
eb tol ey cꞌal yin tobal kꞌinal.

Slawubal Ẍejbanil Naj Timoteo Chi Yaltoj Naj Pablo
20 Jaach Timoteo, teyne cꞌal tzet jix ja chaꞌ oc yul ja kꞌab. Ey eb comon 

cꞌal chi yal tzettaj yetal naꞌba cꞌal. Caw cꞌam nioj yel oc apnoj tzet chi yal 
eb tuꞌ. Chi yal oc sba eb jelanil. Chi tzꞌaj skꞌanle eb jaxca tiꞌ: “¿Tꞌey xin 
ta yel jun tiꞌ?” ẍi eb chi tzꞌaj skꞌanlen eb. Manchej jaach kꞌanab yetoj eb, 
catuꞌ man ojab chach ecꞌ yetoj eb. 21 Yutol ey eb chi yaoc scꞌul yin wan 
lekꞌtiꞌal chi yal eb tuꞌ. Yu jun tuꞌ, yuxan chi sbej can cuybanile jix yaoc eb 
yin scꞌul yin sbabelal.

Chi woche chi yakꞌ swatxꞌ cꞌulal Dios e ach tituꞌ. Amén. 

